
PRIMERA CARTA DEL APOSTOL
SAN PEDRO

Ye beta quirica Pedro ja deretaidha Diusu peje
su jei eputani judio cuana sa puji pia yahua
uqueda cuana je berebereajiji anitaina su. Ye
equene quirica su quisataidha huecuana tuna
Diusu peje su jubida, nimetucheda pu putsu, ai
enime, sufrimiento cuana etuchea puji.

Ye versiculo cuana da ebia su saida quita ebuet-
suati puji:

1.15,25

2.20,24
5.6-9

Pedro ja Diusu sa berebereajiji dharejiji cuana
peje su quirica beitutana
1Ema da Pedro. Jesucristo sa jabeituti da ema.
Tusa apostol ema a ichatana. Ye quirica yama
ebeituinia Diusu sa berebereajiji dharejiji cuana
peje su. Edue cuana, micuaneda uqueda yani
micuana sa yahua jenetia. Micuaneda da pia
ejude cuana su yahua emetse mahue cuana nime.
Micuaneda yani Ponto, Galacia, Capadocia, Asia,
Bitinia yahua cuana su. 2Ye mundo ajiji mahue
su, Tata Diusu ja micuana dharetaidha mesa cris-
tiano cuana epu puji. Espiritu Santo ja micuana
nimebutsepi atana Diusu sa puji, Cristo jei ya
puji. Diusu ja micuana sa jucha cuana dhipatana,
Cristo ja mesa ami d'uichatana putsu. Diusu ja
ebia su menimepijajametaque. Daja huecha mei-
bunebataque.



1PEDRO 1:3 ii 1 PEDRO 1:9

Diusu peje su janimetucheati taji
3 Diusu jubida pamitsutsuatija. Tu jepuiti saida
memimija. Tueda da Echua Puji Jesucristo sa

Tata. Tuahueda ecuana ebia su ibuneda ebatani
putsu, ecuana nimeeichacua atana. Jesucristo

manujiji cuana duju jenetia netianaibana putsu,
beju daja huecha ecuaneda di enetianayu. Da
putsu, ecuaneda tu peje su janimeid'uati yani.
4 Beju ecuaneda tu yani cielo su ecuinatiyu su,
pamapa mesa ai saida cuana ecuana etiatayu.
Jiahue ecuaneseda puji eichasetatani tueda ai
cuana. Ye mundo su yani ai cuana beju epupeta.
Tusa tiajiji ai cuana mu saida eni. Chubita bue
mahue. 5 Diusu ja mesa tucheda neje micuana
ebianetiatani, tu peje su enimetucheatiani putsu.
Tiempo epupe su, micuana edusuta tu neje eid'e
yanienitiyu puji.

6 Da putsu, micuaneda ebia su nimebeidaji
yani beju, quejucua tiempo puji micuaneseda
ebia su sufri pu taji biame. 7 Micuaneda ebia
su sufri epuani putsu, Diusu peje su ebia su
enimetucheati. Jesucristo epueicha su, Diusu ja
micuana saida etsabata. Cuaja cristiano cuana
ja oro cuati su edhureametani nime, daja huecha
micuana sa janimetucheati cuana Diusu peje su
ebia su saida epu, sufri pu putsu. Beju Cristo
epueicha su, Diusu ja micuana saida ebatsutayu
cielo su, micuana neje beidaji epu putsu.

8 Micuaneda Jesucristo bana mahue biame,
tueda ebia su ibuneda ebainia. Aimue jiahue
tueda ebainia mahue biame, tu peje su jubida
enimetucheatiani. Da putsu, micuaneda ebia su
saida, nimebeida aida neje yani. 9 Da su tu peje su

enimetucheatiani putsu, Diusu ja micuana tu neje
cielo su eid'e yameenitayu.

10Biahua tiempo Diusu sa profeta chenu cuana
bahue putaidha Cristo peje su jei eputani cuana
d'ejisuyata, ebia suibunebatana huecuana putsu.
Cuaja Diusu ja ecuana d'eji su yata quisa putaidha
huecuana. 11 Espiritu Santo ja biahua tiempo
bahue ametaidha huecuana Cristo epue jepuiti.
Cuaja Cristo ye mundo su epue emanu puji,
eid'e enetianayu, Echua Puji Aida, tucheda epuyu
bahue ametaidha huecuana. Da su tuneda beju
japibatitaidha uja: “¢Aidhe ni pu cua Cristo? ;Quet-
sunu jia ye mundo su pue cua?” 12 Espiritu Santo
ja uja bahue ametaidha huecuana: “Micuaneda
beju pupejiji su, Cristo ye mundo su epue. Aimue
micuaneda eba mahue. Pia cristiano cuana ja
bahui Cristo epue ebatayu.” Beju jiahue mu
Cristo pueana. Jiahue Diusu sa quisaquisa puji
cuana Cristo jepuiti quisa saida cuana micuana
peje su quisaquisa putana. Espiritu Santo cielo
jenetia pueana. Diusu sa quisaquisa puji cuana
etsahuatani mesa ai quisa saida cuana micuana
peje su quisaquisa papu puji. Beju angel cuana bi-
ame tueda Cristo jepuiti quisa saida cuana shana-
paenija.

Nimebutsepi ecuaneseda puniuneti taji

13 Beju jiahue micuaneda tueda Cristo jepuiti
quisa saida cuana bahue putsu, nimebutsepi
mepuniunetique. Saida jatupuatijiji meanique.
Daja hue Jesus peje su menimetucheaderatique.
Ahua daja micuaneda epu su, Diusu ja micuana

saida ebatsuta, Cristo epueicha su. Pamapa

mesa ai saida cuana micuana etiatayu. Cielo
su micuana edusutayu tu neje yanienitiyu puji.
14 Cuaja yanana cuana ja mecuana sa tata cuana
eid'abatani nime, daja micuaneseda Diusu id'aba
taji. Pamapa tu yametani jacuatsasiati cuana a
taji. Be neicha meaji Diusu shanapaji mahue
su ai madhada aina cuana, micuaneda da Diusu
sa ebacua cuana putsu. 15 Diusu da nimebut-
sepi. Da putsu, micuaneseda di tu nime nimebut-
sepi pu taji, tuahueda micuana dharetana putsu.
16 Uja Diusu puidha mesa quirica derejiji yani
su: “Nimebutsepi mepuque, ema nimebutsepi
putsu.”

17 Diusu da micuana sa Tata. Da putsu,
meiyubaque tueda. Aimue cristiano cuana dhare
putsu, ejuzgatani mahue. Da putsu, micuaneseda
Diusu iyuba taji. 18 Tuahueda micuana d'eji su
atana micuana sa tata chenu cuana sa yanacane
ai puiti cuana jenetia. Aimue tueda ai puiti
cuana ja micuana Diusu eshanapametani mahue.
Beju bahue micuaneda Diusu ja mesa ebacua
quitaita tiatana echuje puji micuana d'eji su ya
puji. Aimue micuana d'eji su atana oro, plata neje
mahue. 19 Cristo ja mesa ami d'uichatana putsu,
Diusu ja micuana d'eji su atana. Cristo sa ami
da oro, plata ebia su chujeneda. Cuaja sacerdote
cuana ja huisha janana pasapasa Diusu peje su
eirutsuatani nime, daja Cristo Diusu peje su jairut-
suatiana curusu su ecuana sa jucha cuana jepuiti.
20 Beju ye mundo aniji mahue su, Diusu ja uja pi-
bataidha: “Yama Cristo mundo su ebeitu cristiano
cuana sa jucha jepuiti emanu puji, tuna d'eji su
ya puji.” Jiahue mu cuaja Diusu ja pibataidha

nime, daja puana. Cristo manuana ecuana sa
jucha cuana jepuiti. 21Jiahue micuaneda Diusu
peje su jei epuani Cristo jepuiti. Tueda Diusu
ja quitaita Cristo manujiji cuana duju jenetia ne-
tlanametaibana. Echua Puji ebia su aida, tucheda
ichatana. Da putsu, micuaneda ebia su enime-
tucheatiani Diusu peje su.

22 Beju micuaneda Espiritu Santo ja tiajiji ene
quita quisa saida cuana jei a putsu, nimebut-
sepi epuani. Pamapa Cristo jepuiti edue cuana
ibuneda ebainia. Daja huecha ibuneda jabaderati
taji pamapa muesumu neje. 23 Beju Diusu sa mimi
quetsunu su biame epupe mahue. Tueda mimi
su jei pu putsu, micuaneda nimeeichacua epuani.
Neicha micuaneda eichacua bataji epuani nime,
Diusu micuana sa tata epuani putsu. 24 Uja Diusu
sa quirica su derejiji yani:

Pamapa cristiano cuana id'ene nime.

Ubu hora puji saida, ania chidi, shashaji epuani.

Tipeida esarani su, shasha edajajani.

25 Beju Diusu sa mimi mu aimue quetsunu su
biame epupe mahue.

Tueda mimi da Diusu sa quisa saida cuana. Que-

bata tueda mimi su jei epu su, Diusu ja tueda d'eji

su yata. Ema tueda quisa saida cuana micuana

peje su quisaquisa puana.

2

1 Edue cuana, micuaneda Diusu peje su jei
puana putsu, pamapa ai madhada cuana meme-
siaque. Be mebaseaji. Be bubeta mepuji. Be pia
sa al cuana utsatabaji puji. Be pia sa puji mimi
madhada puji. 2 Cusja yanana edhere chidi cuana

ja esehua puji atsuna ebia su tsada ebatani nime,
daja Diusu sa mimimicuaneseda tsada ba tajid'eji
su, nime ucheda epu puji. 3 Daja micuaneseda a

taji ahua ene micuaneda Diusu eshanapaeninia
Su.

Cristo da tumu saida nime _ _
45 Edue cuana, Cristo da tumu saida, chujeneda

nime. Diusu da ete muduji nime. Ecuaneda di
da tumu cuana nime. Diusu ja Cristo dharetana
mesa ete yapiruji tumu nime, Diusu tsada mahue
baji cuana ja Cristo tsada mahue batana biame.
Ecuaneda tumu cuana putsu, Diusu ja ecuaneda
di edharetani mesa ete ya puji nime. Cristo jepuiti
Diusu ja ecuana tuseda puji dharetana mesa sac-
erdote cuana nime epu puji. Cuaja sacerdote
cuana ja Diusu beidaji yame puji templo su tu
peje su eirutsuaji cuana eirutsuatani nime, daja
ecuaneseda ai saida cuana a taji Diusu beidaji
yame puji. 6 Da putsu, Diusu sa quirica su uja
derejiji yani:
Yama tumu saida, chujeneda dhareana.
Jerusalén ejude su yama eichati.
Tueda da quema ete su yapiruji tumu saida nime.
Tueda tumu da quema Jabeituti Deja.
Quebata tu peje su jei jei epu su, aimue ebidhu
mahue.
7 Beju ecuaneseda puji Cristo ebia su chujeneda.
Tu peje su jei puji mahue cuana su puji mu chu-
jeneda mahue nime. Tuna jepuiti uja Diusu sa
quirica su derejiji yani:
Ete muduji cuana ja tumu saida, chujeneda
jusiaderatana biame, beju yapiruji tumu
puana.

8 Pia su uja derejiji yani:
Tueda tumu nime ja cristiano cuana edajajameta.

Ehuatsitud'imeta huecuana. L
Beju tuneda Diusu sa quisa saida cuana jei aja

mahue putsu, cuati castigo su eputita huecuana,
Diusu sa Jabeituti Deja tsada mahue batana hue-
cuana putsu. Biahua tiempo Diusu ja ye ai cuana
epu shanapataidha.

Diusu sa dharejiji cuana

9 Beju ecuaneda da Diusu sa dharejiji cuana.
Tusa sacerdote cuana nime ecuaneda epuani tu
emebaja puji. Diusu ja ecuana dharetana tuseda
puji epu puji. Daja Diusu ja ecuana dharetana
ecuaneda mesa quisa saida cuana cristiano cuana
peje su quisaquisa epu puji, apuda jenetia, mesa
hueda su pacuinanata huecuana puji. 10 Equene
ecuaneda aimue Diusu sa dharejiji cuana puina
mahue. Jiahue mu ecuaneda tusa dharejiji cuana
epuani. Equene aimue ecuana aiya biame ichenu-
bataina mahue. Jiahue mu Diusu ja ecuana ebia
su eichenubatani Jesucristo jepuiti.

Diusu bahui memebajaque

11 Tbuneda edue cuana, micuaneda da ye
mundo su Diusu sa dharejiji putsu, be micuana
sa al utsatada madhada cuana meaji. Tueda ai
utsatada madhada cuana a putsu, micuaneda
Diusu tije ariji cua. 12 Diusu peje su jei puji
mahue cuana duju su saida, butsepi medusutique.
Jiahue micuaneseda pujimadhada hue emimitani
huecuana biame, micuana sa ai ajiji saida cuana
ba putsu, tuneda Diusu peje su jei puta cua, Diusu
tuna peje su enariatiani hora su.

13 Huaraji cuana jei a taji, micuaneda da Diusu
sa dharejiji cuana putsu. 14 Beju tuneda pamapa
ai madhada yatani cuana ecastigatani. Pamapa
ai saida yatani cuana mu saida ebatani huecuana.
15Dijusu sa tsada micuaneda ai saida cuana bahui
ya puji, micuana madhabaji cuana emitaname
puji.

16 Micuaneda ye mundo sa jacuatsasiati cuana
jenetia d'eji su epuani, micuaneda da Diusu sa
dharejiji cuana putsu. Daja biame, meaque
pamapa jacuatsasiati cuana, cristiano cuana duju
su saida yaniti puji. Ahua daja micuaneda epu su,
Diusu sa emebajaji saida cuana epu. 17 Pamapa
cristiano cuana saida neje ba taji. Pamapa Cristo
jepuiti edue cuana ibuneda ba taji. Diusu iyuba
taji. Romano echua puji aida di iyuba taji.

Cristo nime ecuaneseda pu taji

18 Emebajaji cuana, meiyubaque micuana sa
emetse cuana, tuneda saida ahua madhada hue
paputa biame. Saida memebajaque huecuana.
19 Daja Diusu sa tsada micuaneseda puji, saida ya
puji sufri mepuque biame. 20 Ahua micuaneda ai
madhada a cua su, ahua micuana castigata cua
huecuana su, tueda castigo da micuana ebutsepia
puji. ¢Ai puji ni da micuaneda tueda castigo pa-
ciencia neje sufria cua? Ahua micuaneda ai saida
yainia biame, micuana castigata cua huecuana
su, ahua paciencia neje tueda castigo sufri ya su,
tueda da saida Diusu butse su. 21 Da puji Diusu ja
micuana dharetana. Cuaja Cristo sufri ametana
huecuana nime, daja micuaneseda sufri pu taji,
Cristo tije aji putsu. 22 Aimue tueda jucha atana

mahue biame, aimue aidhe biame baseatana
mahue biame, sufri ametana huecuana. 23 Tueda
madhabatana huecuana biame, aimue jamad-
habati neje jajeutsutiana mahue. Tueda sufri
ametana huecuana biame, aimue jabiahuana-
tiana mahue. Diusu peje su bahui jamenajati-
atiana, tuahueda butsepi neje ejuzgatani putsu.
24Cristo da ecuana sa jucha jepuiti curusu su man-
uana. Tueda sufri puana ecuana esaisiameeni
puji. Da putsu, be jucha cuana tsada mebaji.
Saida, butsepi neje medusutique. 25 Edue cuana,
Cristo shanapaji mahue su, micuaneda huisha
jeitid'ujiji nime puniunetina. Diusu peje jenetia
uqueda, taitanajiji puniunetina. Jiahue mu Cristo
peje su micuaneda jasiapatiana. Huisha quinaji
saida ja huisha equinatani nime, daja micuana
jlahue equinatani. Pamapa ai madhada jenetia
micuana ebianetiatani.

3

Cuaja butseji cuana sa anime pu taji

1-2 Epuna cuana, jei meaque micuana sa yahue
cuana. Ahua piada piada yahue cuana Cristo peje
su jel puji mahue pu cua su, micuana sa puni-
uneti cuana saida ba putsu, cuapuitime Cristo
peje su jei putayu cua. 3 Be ebia su saida quita
mebasetatiji oro, joya neje. Be ebia su saida quita
mejud'utiji. 4 Pamapa tueda ai cuana epupeta.
Enime saida neje bahui mepuniunetique, aimue
tueda epupe mahue putsu. Tueda da pamapa
pia ai cuana ebia su chujeneda Diusu butse su.
5Biahua tiempo Diusu sa ichaderajiji epuna cuana

daja puniunetidha huecuana. Diusu peje su ju-
bida janimetucheatitaidha. Mecuana sa yahue
cuana jei ataidha huecuana. ¢ Daja da Sara chenu
puidha. Tuahueda Abraham chenu jei ataidha.
“Quema echua puji”, ataidha. Ahua micuaneda ai
saida cuana ya puji eyuati mahue su, Sara chenu
puidha nime micuaneda epu.

7 Daja huecha deja cuana, saida medusutique
micuana sa ehuane cuana neje. Saida mebaque,
tucheda mahue huecuana putsu, Diusu ja mesa
jaibunebati cuana micuana neje tupupai tuneda
di tiatana putsu. Ahua daja saida tuna neje
micuaneda edusuti su, Diusu ja micuana sa jaba-
jati cuana etiatayu.

Ai saida cuana ya puji sufri pu taji
8 Edue cuana, dunejiji  meanique.
Huamahuama meichenubatique. Cristo jepuiti

edue cuana nime huamahuama ibuneda
mebatique. Nimemitsida mepuque. 2 Ahua

quebata cuana ja micuana madhada hue yatani

su, be daja huecha eturuca meaji. Eturuca saida

tia taji huecuana, tueda da Diusu sa putsu. Ahua

daja micuaneda ya su, Diusu ja micuana ebia su

eibunebatayu. 10 Mepibaenique:

Quebata saida, beidaji anija su, jatupuati tajimesa
mimi cuana.

Be bid'umimi pamimi.

11Be ai madhada paata.

Saida ai cuana bahui paata.

Saida paani cristiano cuana neje.

12Djusu ja nimebutsepi cuana saida ebatani.

Mecuana sa jabajati cuana etiatani.

Aimadhada yatani cuana neje eduininiani.

13 ¢ Aiya ni da micuana madhata cua, micuaneda
ai saida yainia biame? 14 Beidaji mepuque,
micuaneda ai saida yainia biame, sufri yameta
huecuana su. Be aidhe butse su meiyuatiji. Be
merubutanaji. 15> Pamapa muesumu neje Cristo
meiyubaque, tueda micuana sa Echua Puji putsu.
Ahua quebata, “;Ai jepuiti micuaneda Cristo peje
sujeiepuani?” equisabatanisu, cuajasaidajeutsu
bahue pu taji. [yuda, nimemitsida neje jeutsu taji.
16 Saida meanique cristiano cuana neje micuana
etuaquisata huecuana mahue puji. Ahua deja
madhada cuana ja micuana etuaquisatani su,
tuneda hue bidhuta cua, micuaneda Cristo neje
saida epuniuneti ba putsu. 17 Ebia su saida sufri
epu puji Diusu sa ai saida cuana yainia jepuiti,
aimue ai madhada cuana a putsu mahue.

18 Cristo quitaita sufri puana emanu teje ecuana
sa jucha cuana jepuiti. Piada nuati hue sufri
puana pamapa sa puji. Tueda da saida biame,
madhada cuana sa puji sufri puana Diusu peje su
edusu huecuana puji. Curusu su manuametana
huecuana biame, Espiritu Santo ja id'emetaibana.
19 Mesa enid'u putiana manujiji cuana sa eti jude
su tuna quisaquisa ya puji. 20 Tuneda Noé chenu
sa tiempo su eid'e anitaidha. Da tiempo su Diusu
ja paciencia neje id'uataidha huecuana tu peje su
papibaturucatita puji, Noé ja ataidha cama. Mue
japibaturucatitaidha mahue putsu, Diusu ja man-
uamepetaidha huecuana ena neje. Noé chenu,
mesa familia neje barco su nubi putsu, d'eji su
putaidha. Tuneda ocho putaina. 21 Daja nime

huecha ecuaneda d'eji su epuani, ahua Cristo neje
ecuaneda eduneti su. Cristo da manujiji cuana
duju jenetia netianaibana putsu, daja huecha
ecuaneda di epu. Yahui neje jaichaderameti
cuana da aimue equita erucua puji mahue. Daja
a putsu, ecuaneda Diusu peje su epibaturuca-
tiani ebametiani. Diusu ja ecuana nimeeichacua
yatani, ahua ecuaneda ebaja su. Cristo da manu-
jiji ecuana duju jenetia netianaibana putsu, Diusu
ja ecuana daja nime yatayu, ahua ecuaneda tu
peje su jei epu su. 22 Tueda cielo su tsuatibana.
Dapia Diusu sa bai eni bene yani. Pamapa angel,
huaraji cuana tusa eme su yani.

4

Diusu mebaja taji ecuana sa tucheda tupu

1 Cuaja Cristo ye mundo su sufri puana nime,
daja micuaneseda sufri pu taji. 2 Sufri eputani
cuana ja jucha yarijitani. Diusu sa ai tsada cuana
bahui ya puji. Aimue mecuana sa ai utsatada
madhada cuana aja yatani mahue. 3 Beju da tupu
micuaneda ai madhada cuana ana, Diusu shana-
paji mahue cuana nime. Cristo shanapaji mahue
su, micuaneda pamapa ai madhada cuana aina.
Pamapa ai utsatada madhada cuana aina. Tsetse
aida, tsine cuana su jaid'iti aida, eimea cuana
mitsutsuaji cuana puina. 4 Ai madhada a bahui
cristiano cuana micuana neje eduininitani, tuna
yatani ai madhada cuana micuaneda etsahuainia
mahue huecuana putsu. Da putsu, micuana neje
madhada hue emimitani. > Beju tuneseda Diusu
jeutsu taji, pamapa eid'eni, manujiji cuana Diusu

ja ejuzgatayu putsu. 6 Da putsu, Diusu ja ecuana
sa tata chenu cuana mesa quisa saida cuana
quisaquisa ametaidha. Pamapa tueda quisa saida
cuana su jei eputani cuana jucha jepuiti manu-
taidha biame, eid'e Diusu neje cielo su yanita
huecana.

7Ye mundo tipeida epupe beju. Da putsu, piba
hora su emitsuti puji. 8 Huamahuama saida,
ibuneda mebatique. Daja a putsu, micuana sa
jucha cuana huamahuama eperdonati. ° Saida
neje micuana sa ete cuana su huamahuama
mebatsutique. 10 Diusu ja micuana mesa jatiati
cuana tiatana putsu, huamahuama saida meme-
bajatique. Tusa jatiati ai cuana neje jatsahuati
taji huamahuama. 11 Ahua quebata quisaquisa
epu su, Diusu sa mimi bahui quisaquisa pu taji.
Daja huecha quebata ja ai saida aja yata su, Diusu
sa tucheda neje paata. Pamapa meaque Diusu
emitsutsua puji, micuaneda Cristo neje dunejiji
yani putsu. Diusu tucheda, aida papueni. Daja
papu.

Diusu sa dharejiji cuana sa sufri pu taji

12Tbuneda edue cuana, be menimetsatiji, Diusu
ja micuana jubida yabata su. 13 Beidaji hue pu
taji, Cristo sufri puana nime micuaneda sufri epu
su. Daja micuaneda sufri epu su, Cristo epueicha
su, ebia su beidaji micuaneda epu. 14 Ahua cris-
tiano madhada cuana ja micuana Cristo jepuiti
emadhabata su, beidaji hue mepuque, Espiritu
Santo micuana neje yani putsu. 15 Ahua etse ai
madhada yainia jepuiti ecastigatani huecuana su,



1 PEDRO 4:16 xiv 1 PEDRO 5:3

tueda da bidhutada. Da su be manuametiji, tsi
puji mepuji. Daja huecha be pia sa ai cuana su
chapubadeti hue mepuji. 16 Ahua ecuaneda Cristo
jepuiti sufri yameta huecuana su, aimue tueda

bidhutada mahue. Diusu ecuaneseda mitsutsua
taji, ecuaneda Cristo sa putsu.

17-18 Beju jiahue Diusu ja mesa dharejiji cuana
ebutsepiapirutani. Ahua daja mesa dharejiji
cuana yatani su, ¢cuaja ni da yatayu tu jei aji
mahue cuana? ¢Cuaja ni da tuna sa pupe epu?
Cuati castigo su eputita huecuana beju. 19 Edue
cuana, daja hue ai saida cuana meaderatique,
Diusu sa tsada micuaneda sufri epuani biame. Ju-
bida Diusu peje su menimetucheatique, tuahueda
micuana atana putsu. Tueda da saida eni. Aimue
micuana emesiata mahue.

S

Cuaja Diusu sa dharejiji cuana sajadusutime pu
taji
1 Edue cuana sa ehuidusuji cuana, yama
micuana equisainia, ya di micuana nime
ehuidusuji putsu. Cristo curusu su sufri puana
yama bana. Ema micuana neje tupupai huaraji
aida, tucheda Cristo ja yametayu, tu epueicha su.
2 Saida mebaque Diusu sa dharejiji cuana. Cristo
sa jabuetsuati cuana mebuetsuaque huecuana,
Diusu ja micuana equinametani putsu. Daja
micuaneseda a taji pamapa muesumu, ibuneda
neje, aimue jubida neje mahue. Be echuje einatsu
puji bahui saida mequinaji huecuana. Saida piba
neje memebajaque huecuana. Daja Diusu sa
tsada. 3 Be emetse nime jubida neje mecuatsasiaji

huecuana. Tuna duju su saida, butsepi puniuneti
taji, tuneda di micuana daja ba putsu, saida
paputa huecuana puji. 4 Da su ecuana sa Echua
Puji Jesucristo epueicha su, tuahueda micuana
quetsunu su biame epupe mahue echuje aida
etiatayu.

5 Edeahue, epuneje cuana, meiyubaque
ehuidusuji cuana. Daja huecha pamapa
micuaneseda edue cama huamahuama jaiyubati
taji nimemitsida neje. Uja derejiji yani:

Pamapa aida jabatiji cuana Diusu ja tsada mahue
ebatani.

Nimemitsida cuana mu etsahuatani mesa jai-
bunebati cuana neje. 6 Da su nimemit-
sida mepuque. Diusu sa eme su meanique.
Daja a putsu, Diusu ja micuana aida yatayu,
mesa tsada tiempo su. 7 Be ai pibapiba bi-
ame mepuji. Diusu peje su jubida menime-
tucheatique, tuahueda micuana ebia su
ibuneda ebatani putsu.

8 Jatupuatijiji, = janimepitijiji meanique,
Ishahua da iba diadiaja cuatacuata nime
epuniuneti putsu. Tuahueda aidhe emadha puji
echacutaniuneti. 9 Beju metucheaque tueda,
Diusu peje su janimetucheati neje.  Aimue
micuaneda bahui Ishahua ja sufri yametani
mahue. Pamapa micuana sa edue cuana pamapa
yahua su daja sufri yametani. 10 Beju micuaneda
ubu hora chidi sufri pu putsu, Diusu ja micuana
nimebutsepi, tucheda yametayu. Tuahueda
ecuana pamapa mesa jaibunebati cuana tiatana.
Cielo su eid'e yameenitayu, ecuaneda Cristo

neje dunejiji yani putsu. 11 Diusu aida, tucheda
papueni. Daja papu.

Tije quisa cuana

12 Edue cuana, ye quirica chidi Silvano neje
yama edereinia. Tueda ecuana sa Jesucristo
jepuiti edue. Diusu peje su ebia su enimetuchea-
tlani. Yama ye quirica edereinia micuana eq-
uisa puji. Bahue micuaneda Diusu ja micuana
ebia su ibuneda ebatani, mesa jaibunebati cuana
micuana ebia su tiatana putsu. Daja hue mesa
ibuneda su mepuderatique.

13 Upia Roma ejude su aniji edue cuana ja
micuana emitsuametani. Diusu ja tuneda di
micuana nime dharetana. Marcos ja di micuana
emitsuametani. Tueda da quema Cristo jepuiti
ebacua nime, quema quisaquisa jepuiti Jesus peje
su jei puana putsu. 14 Huamahuama ibuneda neje
memitsutique.

Diusu ja menimepijajametaque, micuaneda
Cristo sa puji cuana putsu. Daja papu.

